
Administrazio publikoetan kalitatezko jardunbideak hedatzeko jardunaldi bat egin dute NAPIn 
Jardunaldia Caballero kontseilariak inauguratu du eta 50 teknikarik parte hartu dute 
2010eko maiatzak 14, ostirala.  Lehen lehendakariorde eta Lehendakaritza, Justizia eta Barne kontseilariak, Javier Caballero Martinezek, inauguratu du gaur Nafarroako administrazio publikoetan kalitateko jardunbideak hedatzeko jardunaldia. Saioan 50 teknikarik parte hartu dute eta Nafarroako Administrazio Publikoetako Zerbitzu Publikoen Kalitate Sariaren 4. edizioari eta aurreko edizioetan saritutako esperientziei buruzko xehetasunak eman dizkiete. 

Saioaren hasieran, kontseilariarekin batera egon dira Asuncion Ruesta Ozcoidi, Nafarroako Administrazio Publikoaren Institutuko (NAPIko) Politiken eta Zerbitzu Publikoen Kalitate arloko zuzendaria, eta Iñaki Arana Garcia, Nafarroako Bikaintasunaren Fundazioko zuzendaria. Saioa amaitu Asun Ruesta Ozcoidik egin du, hain zuzen. 
Caballero kontseilariak zorionak eman dizkie han bildu diren langileei eta aipatu du nafarrek 6,37 kalifikazioa eman diotela foru erkidegoko administrazio publikoari, orain gutxi egindako galdeketa batean. Horren harian azpimarratu du “herritarren iritzia aztertu egin behar dela, hobetzeko aukerak aurkitzeko”.
Kontseilariak krisi ekonomikoari eta Estatuko Gobernuak iragarritako murrizketei buruz ere hitz egin du. Esan du ulertzen duela langile publikoak atsekabetuta egotea, "soldata gutxituko dietelako", baina, hala ere, "langileek lana ilusioz eta hobetzeko gogoz egiten jarraituko dutenaren uste osoa” dauka. 
Jose Rumi Sanchez inspektoreak Foruzaingoak herritarrengana hurbiltzeko garatutako eredua aurkeztu du, Zerbitzu Publikoen Kalitatearen urrezko 1. saria lortu baitzuen. Aipatu ereduak gai hauek lantzen ditu: zerbitzuen karta egitea; erreklamazioak, iradokizunak eta esker onak gestionatzea; herritarrak gustura dauden ala ez jakiteko galdeketak egitea; polizia bulegoetatik kanpo salaketak jasotzeko mekanismoak garatzea; salaketak egiteko bulego birtuala jartzea; eta herritarrei ateak zabal irekitzea. NAPIren web orrian jardunbide horiei eta zerbitzu publikoen kalitatea hobetzearekin zerikusia duten beste jarduera batzuei buruzko dokumentazioa dago.
Gero, Carlos Adin Sanzek, Toki Administrazioaren Departamentuko Kalitate eta Modernizazio Zerbitzuko zuzendariak, 2. saria eta zilarrezko 1. saria irabazi zuten Toki Administrazio Departamentuaren proiektuez hitz egin du: herritarren egiaztatze txartela eta 012 Infolocal delakoa, hurrenez hurren. 

Halaber, Cristina Ibarrola Guillenek, Lehen Mailako Arretako zuzendariak, asistentzia prozesuaren antolaketa hobetzeko proiektuaz hitz egin du. Proiektu horrekin irabazi zuen Osasunbideak Administrazio Publikoen Kalitatearen 3. saria. Proiektu horretan, programa baten bitartez, antolaketa eredu berri bat ezarri zuten (izapide burokratikoak gutxituta, gaixoei denbora gehiago eskainita, gestioak arinduta, e.a.), zortzi hilabetez, bost osasun zentrotan, eta, era horretan, gaixoen itxaronaldia %35 murriztea lortu dute. Hitzordu eskarien %58ari egunean bertan erantzuten diete eta %73ari 24 orduan; gainera, profesionalen %85,7ak hobekuntzak nabaritu ditu. Hala, proiektua beste zentro batzuetan ere jarriko dute martxan. 
Epaimahaiak erabaki zuen, halaber, accesit bana ematea Nafarroako Zerga Ogasunari, Nafarroako errentari buruzko kanpainagatik, eta Elizagorria, Lodosa, Mendavia, Sartaguda eta Sesmako Gizarte Zerbitzuen Mankomunitateari, “Construyendo Pilares de Prevención” programagatik. Ekimen horien berri eman dute Jose Raul Goñi Rodriguezek, Pertsona Fisikoen Errentaren gaineko eta Ondarearen gaineko Zergak Gestionatzeko Zerbitzuko zuzendariak, eta Maria Jose Verano Elvirak, Elizagorria, Lodosa, Mendavia, Sartaguda eta Sesmako Gizarte Zerbitzuen Mankomunitateko buruak.
Errentaren kanpainan, bi hilabetean 450.000 laguni egiten zaie dagozkien zereginak betetzeko deia, eta Nafarroako Gobernuaren Ekonomia eta Ogasun Departamentuko erakunde autonomoa herritarrei ahalik eta eragozpen gutxien sortzen saiatzen da, teknologiak berrituz, koordinazioa hobetuz, e.a. Adibidez, 170.000 zergadunei modu telematikoan bidaltzen dizkiete proposamenak (10etik 9k onartu egiten dituzte), teknologia berriak erabiltzeko aukera ematen dute (telefono mugikorra, LTD, web orria, e.a.), itzulketak arin egiten dituzte eta aurrez hitzordua hartzeko aukera ematen dute. Herritarren %67k uste du Zerga Ogasunak orain zerbitzuak hobeto ematen dituela. 

Halaber, Gizarte Zerbitzuen Mankomunitateak droga mendekotasuna prebenitzen lan egiten duten agenteak (elkarteak, familiak, osasun zentroak, eskolak, institutuak, e.a.) koordinatzeko eta sarean jarduteko mekanismoak jarri ditu. 

3. sari horretara 16 hautagai aurkeztu ziren (ikusi albisteari gehitutako dokumentua): 12 Nafarroako Foru Administrazioaren mende dauden unitateetakoak eta 4 Toki Administraziokoak. 
Foru Gobernuaren helburua da Nafarroako Foru Administrazioko unitateek, Nafarroako toki erakundeek eta horien mendeko erakundeek zerbitzuen kalitatea hobetzeko eta herritarrak gusturago egoteko antolatzen dituzten gestio jardunbideak saritzea. 
2010eko ediziorako hautagaiak aurkezteko azken eguna ekainaren 30a da eta sariak, aurreko urteetan bezala, Nafarroako Kalitatearen Egunean emango dituzte. 
Oharra: navarra.es web guneko albisteen atalean prentsa-ohar honi buruzko argazki bat dago.

